
ᐅᐸᔅᓯᒪᔪᑦ: ᓄᐊ ᒨᓯᓯ  ᐃᔅᓯᕙᐅᑕᖅ 

  ᐸᑐᕆᒃ ᕿᓚᕝᕙᖅ ᐃᔅᓯᕙᐅᑕᐅᑉ ᑐᖏᓕᐊ 

  ᐲᑕ ᕿᓚᕝᕙᖅ  ᑲᑎᒪᔨ 

  ᓕᐅᐸ ᐊᑉᐸᓕᐊᓗᒃ ᑲᑎᒪᔨ 

  ᔭᐃᑯᐱ ᒪᓐᓂᐊᐱᒃ ᑲᑎᒪᔨ 

  ᓯᒥᐅᓂ ᑮᓇᐃᓐᓇᖅ ᐆᒪᔪᓕᕆᔨᕐᔪᐊᑯᓐᓄᑦ ᐃᓚᒋᔭᖅ 

  ᐄᓇ ᐊᓕᕙᖅᑕᖅ ᑲᑎᒪᔾᔪᑎᓂᒃ ᑎᑎᕋᖅᑎ 

ᑲᑎᒪᕕᔾᔪᐊᕆᐊᖅᓯᒪᔪᑦ: 

ᕕᓕ ᐊᐅᓚᕿᐊᖅ, ᑑᓂ ᐊᒻᒫᓕᒃ, ᓯᑎᕕ ᐊᑉᐸᓕᐊᓗᒃ, ᔭᐃᐴᑎ ᐊᑉᐸᓕᐊᓗᒃ, ᒫᓇᓴ ᐃᕕᒃ, ᐊᐃᕙᓚᕼ 
ᐊᕐᓇᒃᑲᖅ, ᓚᓴᓘᓯ ᐃᓱᓪᓗᑕᖅ, ᒨᓯᓯ ᓇᐅᓪᓚᖅ, ᓴᑭᐊᓯ ᓴᐅᓪᓗᐊᐱᒃ, ᔨᒥ ᐅᓂᐅᖅᓵᒐᖅ, ᐊᐃᕙᓚᕼ 
ᑮᓇᐃᓐᓇᖅ, ᔨᐅᓗ ᑲᒃᑭᒃ, ᑖᒥ ᐸᐸᑦᑎ, ᒥᐊᓕ ᑰᓂᓘᓯ, ᒨᓯᓯ ᐊᑉᐸᓕᐊᓗᒃ, ᔭᐃᑯ ᓄᕿᓐᖓᖅ, ᒨᓯᓯ 
ᖄᐱᒃ, ᐱᑐᓯ ᖄᐱᒃ, ᒫᓇᓯ ᓄᐊ, ᔭᓃᓕ ᓇᑲᓱᒃ, ᐲᑕ ᑲᓇᔪᖅ, ᔮᓗ ᐊᑯᓗᔾᔪᒃ, ᒫᑎᐅᓯ ᒪᓐᓂᐊᐱᒃ, ᔭᐃᑯ 
ᐃᓱᓪᓗᑕᖅ, ᑑᓂ ᓇᐅᔪᖅ, ᐱᓕᐴᓯ ᑰᓂᓘᓯ, ᒨ ᐊᑉᐸᓕᐊᓗᒃ, ᓯᒥᐅᓂ ᐊᑉᐸᓕᐊᓗᒃ, ᓄᐊᕐᒪᓐ ᒪᐃᒃ, ᑖᒥ 
ᓇᑲᓱᒃ, ᑖᓂ ᐃᑦᑐᐊᖓᑦ, ᑕᐃᕕᑎ ᓇᐅᔪᖅ, ᓚᐃᒥ ᓇᑲᓱᒃ, ᔮᑭ ᓇᐅᓪᓚᖅ, ᑖᒥ ᓇᐅᓪᓚᖅ, ᐄᓯᑲᐃᔭ 
ᐅᓲᑖᐱᒃ, ᔪᐊᕕ ᐊᓕᕙᖅᑕᖅ, ᓵᓕ ᖁᒻᒧᐊᑐᖅ, ᓯᒥᐅᓂ ᑰᓂᓘᓯ, ᕌᕕ ᑎᐊᓚ, ᐋᓚᓐ ᓱᕋᐱᒃ,  ᒪᐃᑯ ᑭᓴ, 
ᓴᓗᒨᓂ ᓇᐅᔪᖅ 

ᐃᓄᓐᓂᒃ ᑲᑎᒪᑎᑦᑎᓂᖅ ᐱᒋᐊᕐᑐᖅ 7:00-ᒥ ᐅᓐᓄᒃᑯᑦ. ᑲᑎᒪᔩᑦ ᓇᓗᓇᐃᔭᖅᑐᑦ ᑭᓇᐅᓂᕐᒥᓂᒃ ᐊᒻᒪᓗ 
ᐃᔅᓯᕙᐅᑕᖅ ᓇᓗᓇᐃᖅᓯᓪᓗᓂ ᑭᓱᒥᒃ ᑲᑎᒪᑎᑦᑎᔪᑎᖃᕐᒪᖔᑕ. 

ᓯᒥᐅᓂ ᑮᓇᐃᓐᓇᖅ ᓇᓗᓇᐃᖅᓯᔪᖅ ᑎᒃᑯᐊᖅᑕᐅᓯᒪᒐᒥ ᒐᕙᒪᒃᑯᓐᓂ ᐆᒪᔪᓕᕆᔨᕐᔪᐊᒃᑯᓐᓄᑦ; 
ᐃᓂᒋᓂᐊᖅᑐᓂᐅᒃ ᐊᕐᕌᒍᓄᑦ ᐱᖓᓱᓄᑦ. ᐆᒪᔪᓕᕆᔨᕐᔪᐊᒃᑯᑦ ᐊᑐᓕᖁᔭᖏᓐᓂᒃ ᑐᓂᓯᓲᖑᔪᑦ ᒥᓂᔅᑕᒧᑦ 
ᐊᖏᖅᑕᐅᔭᕆᐊᓕᓐᓂᒃ. ᓇᓗᓇᐃᖅᓯᑲᓐᓂᖅᑐᓂ ᑐᑦᑐᓂᒃ, ᑐᓂᔭᐅᓚᐅᖅᓯᒪᔪᑦ ᑐᓴᕆᐊᕈᑎᔅᓴᓂᒃ ᑭᓯᐊᓂ 
ᑐᓴᕆᐊᕈᑎᔅᓴᓂᒃ ᓄᓇᓕᓐᓂ ᐱᓯᒪᙱᓗᐊᖅᓯᒪᔪᑦ ᐊᒻᒪᓗ ᖃᐅᔨᓴᕈᑎᒥᓃᑦ ᑐᓂᔭᐅᕙᒻᒥᔪᑦ ᒥᓂᔅᑕᒧᑦ, 
ᑕᐃᒪ ᒫᓐᓇ ᓄᖅᑲᖓᑲᐃᓐᓇᑎᑦᑎᒪᑦ ᑐᑦᑐᒐᓱᐊᕐᓂᕐᒥᒃ ᕿᑭᖅᑖᓗᖕᒧᑦ. ᑲᑎᒪᓂᖃᓛᖅᑐᑦ ᒫᑦᓯ 11-ᒥ 
ᐃᓱᒪᓕᐅᕈᑎᒥᓂᒃ ᑐᓂᓯᓛᕐᒥᔪᑦ ᒥᓂᔅᑕᒧᑦ ᐊᒻᒪᓗ ᒥᓂᔅᑕ ᐅᓪᓗᓂ 60-ᓂᒃ ᐃᓱᒪᓕᐅᕐᕕᖃᕋᔭᕐᒥᔪᖅ.  



ᐆᒪᔪᓕᕆᔨᕐᔪᐊᒃᑯᑦ ᐃᓱᒪᓕᐅᕈᓐᓇᖏᑦᑐᑦ ᑐᓴᓚᐅᙱᓂᕐᒥᓂ ᓄᓇᓕᐅᔪᓂᒃ. 

ᐃᔅᓯᕙᐅᑕᖅ ᓄᐊ ᒨᓯᓯ ᓇᓗᓇᐃᖅᓯᑲᓐᓂᖅᑐᖅ ᑎᑎᕋᖅᑕᐅᖃᑦᑕᓂᐊᕐᖓᑕ ᐃᓱᒫᓘᑎᐅᔪᑦ ᐅᓐᓄᒃ 
ᓴᖅᑭᑕᐅᔪᑦ ᑐᓂᔭᐅᓛᖅᑐᑎᓪᓗ ᒫᑦᓯᒥ ᑲᑎᒪᓂᐅᓛᖅᑐᒧᑦ. ᐅᓐᓄᒃ ᐋᖅᑮᔮᖏᑦᑐᑦ ᑭᓯᐊᓂ 
ᑲᑎᖅᓱᐃᓂᐊᖅᑐᑦ ᐃᓱᒫᓘᑎᓂᒃ ᐊᒻᒪᓗ ᑭᓇᑐᐃᓐᓇᖅ ᐃᓱᒫᓘᑎᖏᓐᓂᒃ ᑎᑎᕋᖅᓯᒪᒍᒪᑉᐸ 
ᐆᒪᔪᕐᓂᐊᑎᒃᑯᓐᓅᕈᔾᔨᔪᓐᓇᖅᑐᖅ ᑎᑎᕋᖅᓯᒪᔪᓂᒃ ᐊᒻᒪᓗ ᑖᓐᓇ ᑎᑎᖅᑲᖅ ᑕᒪᒃᑮᓐᓂᒃ 
ᑎᑎᕋᖅᓯᒪᔭᕆᐊᓕᒃ ᑐᓂᔭᐅᓯᒪᓗᓂ ᑎᑭᓚᐅᙱᓐᓂᖓᓂ ᕕᕗᐊᕆ 13, 2015. ᐊᑎᕐᓂᒃ ᓄᐊᑦᑎᓂᐊᕐᒥᔪᑦ 
ᑲᑎᒪᓂᕐᒥ ᓈᓚᑦᑎᐅᒍᒪᒐᔭᖅᑐᓂᒃ. 

ᐱᑐᓯ ᖄᐱᒃ 

ᖁᔭᓐᓇᒦᖅᑐᖅ ᑲᑎᒪᔨᓂᒃ ᑐᓴᕆᐊᖅᑐᑎᒃ ᑲᑎᒪᑎᑦᑎᓂᖏᓐᓄᑦ ᐊᒻᒪᓗ ᐅᑉᐱᕈᓱᑦᑐᖅ ᐅᓐᓄᒃ 
ᐃᓐᓇᐅᓂᖅᐹᖑᒋᐊᔅᓴᖅ ᑲᑎᒪᔭᖅᑐᖅᑐᓂ. ᐊᕐᕌᒍᖃᓕᖅᑐᖅ 82-ᓂᒃ ᑭᓯᐊᓂᓕ ᓱᖅᑯᐃᓱᑦᑐᖅ 
ᐊᕐᕌᒍᖃᖅᑐᓂ 5 ᐅᕝᕙᓘᓐᓃᑦ 6-ᓂᒃ, ᐊᐅᔭᒃᑯᑦ, ᑐᑦᑐᒋᐊᖃᖅᑎᑕᐅᕙᓚᐅᖅᓯᒪᖏᒪᑕ ᑕᖅᑭᓄᑦ 
ᐱᖓᓱᓄᑦ. ᑐᑦᑐᒍᓐᓇᖅᓯᑕᐃᓐᓇᖅᑐᑎᒃ ᐊᒡᒋᓯᐅᓕᕋᐃᒻᒪᑦ ᑐᑦᑐᐃᑦ ᐊᒥᖏᑦ ᐊᓐᓄᕌᓴᕈᕋᐃᒻᒪᑕ. 
ᑕᐃᒪᐃᒃᑲᓂᕈᓐᓇᕿᑕᖃᐃ? ᑐᑦᑐᒍᓐᓇᐃᓕᑎᑕᐅᕙᑦᑐᑎᒃ ᐃᐳᕈᒥ ᒪᑐᐃᖅᑕᐅᕙᑦᑐᓂ ᐊᒡᒌᓯᒥ. 
ᖃᓄᐃᒍᑎᖃᖃᑦᑕᔪᓐᖏᑦᑐᖅ ᐊᒻᒪ ᐃᓛᓐᓂᒃᑯᑦ ᑐᑦᑐᒐᓱᓐᓇᐅᑎᓐᓇᒍ ᑐᑦᑐᑐᖃᓚᐅᖅᐸᔪᒻᒥᔪᖅ. ᓇᖕᒥᓂ 
ᑐᑦᑐᒥᓂᖅᑐᓚᐅᖅᓯᒪᙱᑦᑐᖅ 1990-ᖑᓚᐅᖅᓯᒪᒻᒪᓂᒃ, ᖃᕗᒍᑎᒋᓚᐅᖅᓯᒪᙱᑕᖓ 
ᑐᑦᑐᒥᓂᖅᑐᖃᑦᑕᖏᒃᑲᓗᐊᕋᒥ. ᐃᓱᒪᒋᔭᖓᓕ ᓄᖅᑲᖓᑎᑕᐅᓂᖓ ᐊᕐᕌᒍᓕᒫᒧᑦ 2015-ᒥ 
ᓄᖅᑲᖓᑎᑕᐅᖁᓪᓗᒍ ᐅᕝᕙᓘᓐᓃᑦ 2017-ᒧᓄᑦ ᐅᕝᕙᓘᓐᓃᑦ ᒪᑐᐃᖓᑎᑕᐅᑲᐃᓐᓇᖃᑦᑕᕐᓗᓂ. 

ᑕᐃᔅᓱᒪᓂ ᑭᓱᖃᙱᓂᖅᓴᓪᓚᕆᐅᓚᐅᖅᑐᑦ ᑭᓯᐊᓂ ᓈᓚᐃᓐᓇᓚᐅᖅᑐᑦ ᐋᖅᑭᒃᑕᐅᓯᒪᔪᓂᒃ. ᒫᓐᓇᓕ 
ᖃᓄᐃᒍᒪᔭᑦᑎᓐᓂᒃ ᐊᑐᖅᐸᓕᕋᑦᑕ ᐊᓪᓛᑦ ᑐᑦᑐᒥᓂᕐᓂᒃ ᑎᑭᓴᐃᔪᓐᓇᖅᓯᔪᒍᑦ ᓄᓇᓖᑦ ᐊᓯᖏᓐᓂ ᐊᒻᒪᓗ 
ᖃᓂᒻᒪᒍᑎᒋᔾᔮᓇᒍ ᓂᕆᖃᑦᑕᖏᒃᑲᓗᐊᕈᑦᑎᒍ ᑎᑭᓴᐃᔪᓐᓇᖅᑐᑕᓗ. ᑐᑦᑐᐃᑦ ᐊᒥᓱᕈᒃᑲᓐᓂᖁᒍᑦᑎᒍ, 
ᓈᓚᒋᐊᖃᕐᓂᐊᕋᑦᑕ ᐋᖅᑭᒃᑕᐅᓯᒪᔪᓂᒃ. 

ᐃᓱᒪᔪᕐᓕ ᑐᑦᑐᒍᓐᓇᐃᓕᑎᑕᐅᓯᒪᓂᖅ ᑲᔪᓰᓐᓇᖁᓪᓗᒍ 2015-ᓕᒫᒥ ᒪᑐᐃᖓᑲᐃᓐᓇᖃᑦᑕᕐᓗᓂ 2016 
ᐃᓚᖓᓂ.  

ᐸᕐᓇᐅᑎᓕᐅᖅᐸᔪᒻᒥᔪᑦ ᐊᕐᕌᒍᓄᑦ ᑕᓪᓕᒪᓄᑦ ᖃᑦᑎᓂᒃ ᑐᑦᑐᑐᖃᕈᓐᓇᓂᐊᕐᒪᖔᖅ. ᑕᒪᓐᓇ 
ᐊᑐᖅᑕᐅᖃᑦᑕᖅᓯᒪᒻᒪ ᖃᓄᐃᒍᑎᖃᓯᒪᓇᓂᓗ. 

ᑐᑦᑐᒋᐅᓚᐅᖅᓯᒪᔪᖅ ᐊᐅᔭᒃᑯᑦ ᐅᓇᑕᕕᔾᔪᐊᖅᑐᑦ ᓄᖅᑲᑎᓪᓗᒋᑦ ᑐᑦᑐᐃᑦ ᓄᖑᑉᐹᓕᖅᓯᒪᓚᐅᖅᓯᒪᒻᒪᑕ. 
ᑕᒪᒃᑯᐊ ᐅᖃᐅᓯᕆᔪᒪᖅᑲᐅᒻᒪᒋᑦ. 

ᒨᓯᓯ ᖄᐱᒃ 

ᐱᕕᖃᖅᑎᑕᐅᖏᓗᐊᓚᐅᕐᖓᑕ ᓄᖅᑲᑎᑦᑎᓂᖅ ᐊᑐᕐᓂᐊᓕᖅᑎᓪᓗᒍ ᐊᒻᒪᓗ ᖃᐅᔨᓴᔪᔪᑦ 
ᐊᑕᖐᓯᒪᓚᐅᙱᒻᒪᑕ, ᐊᒥᓱᑦ ᓈᓴᖅᑕᐅᖃᓯᐅᔾᔭᐅᔪᔅᓴᐅᓚᐅᙱᒻᒪᑕ ᓯᓚ ᐱᔾᔪᑎᒋᓪᓗᒍ. ᐊᐱᕆᓯᓐᓈᖅᑐᓂ 
ᖃᐅᔨᓴᖅᑎᐅᕙᓚᐅᖅᑐᑦ ᑲᑎᖃᑎᒋᔭᐅᓯᒪᒻᒪᖔᑕ? ᑕᐃᒪᐃᓯᒪᒻᒥᔪᑦ ᒥᑦᑎᒪᑕᓕᒻᒥ, ᑐᑦᑐᖃᖅᓯᒪᔪᑦ 



ᓄᖅᑲᖅᑎᑕᐅᓂᖓ ᐱᒋᐊᓚᐅᖅᑎᓐᓇᒍ. ᐊᓯᐊᓄᑦ ᕿᑭᖅᑖᓘᑉ ᐊᐅᓪᓛᖅᓯᒪᔪᑦ ᐅᑎᓛᖅᑐᓴᐅᒻᒥᔪᑦ 
ᕿᑭᖅᑖᓗᒻᒧᑦ. ᐋᖅᑮᓯᒪᔪᑦ ᐅᖃᐅᔾᔭᐅᓛᖁᔭᖏᑦ ᐱᕕᔅᓴᖃᖅᑎᑎᙱᓗᐊᖅᓯᒪᓂᖏᓐᓂᒃ 
ᓄᖅᑲᑎᑦᑎᓕᕐᖓᑕ. 

ᐲᑕ ᑲᓇᔪᖅ 

ᐊᖏᖃᑎᖃᖅᑐᖅ ᒨᓯᓯᒥᒃ ᖃᐅᔨᑲᑕᐅᓯᒪᙱᓗᐊᖅᓯᒪᔪᑦ ᓄᖅᑲᑎᑕᐅᓂᐊᓕᕐᖓᑕ. ᐊᖏᖃᑎᖃᕆᓪᓗᓂ 
ᑐᑦᑐᐃᑦ ᐊᒥᓲᙱᓂᖅᓴᐅᓕᕐᓂᖏᓐᓂᒃ ᑭᓯᐊᓂ ᐊᓯᐊᓄᑦ ᓅᓯᒪᓱᒋᔭᖏᑦ.  ᓄᖅᑲᖓᑎᑦᑎᓂᖅ 
ᐊᑐᓕᑲᓪᓚᓗᐊᕆᓯᒪᔭᖓ ᐊᒻᒪᓗ ᐱᕕᖃᖅᑎᑕᐅᙱᓗᐊᖅᑐᑎᒃ ᐊᒻᒪᓗ ᐊᖅᑯᑎᖃᑦᑎᐊᓚᐅᙱᒻᒪᑕ 
ᑐᑦᑐᒐᓱᕕᓴᐅᓱᖓᕐᓂᖓᓂ.  ᑐᑦᑐᐃᑦ ᐅᑎᕐᓂᖅᑲᑕ ᕿᑭᖅᑖᓗᒻᒧᑦ, ᑐᑦᑐᒥᓂᕐᒥᒃ 
ᓂᕆᕕᔾᔪᐊᖅᑎᑦᑎᖃᑦᑕᖁᔭᖏᑦ ᓄᖅᑲᖓᑎᑦᑎᔪᑦ ᐊᕐᕌᒍ ᑎᓴᒪᐃᕋᖃᑦᑕᕐᓗᑎᒃ. ᐱᕈᖅᓴᓪᓗᓂ 
ᑐᑦᑐᒥᓂᖅᑐᐃᓇᖅᓯᒪᙱᑦᑑᒐᓗᐊᖅ ᑭᓯᐊᓂ ᕿᑐᕐᖓᕗᑦ ᐃᕐᖑᑕᕗᑦ ᑐᑦᑐᒥᓂᖅᑐᒐᔪᓐᓂᖅᓴᐅᓕᕐᖓᑕ 
ᐃᓱᒪᒋᔭᐅᒋᐊᖁᔭᖏᑦ. 

ᔭᐃᑯᐱ ᒪᓐᓂᐊᐱᒃ 

ᑲᑎᒪᖃᑕᐅᔪᔪᖅ ᐊᕐᕌᓂ ᐊᒻᒪᓗ ᓇᓗᓇᐃᖅᓯᓪᓗᓂ ᐃᓚᖏᑦ ᖃᐅᔨᓴᖅᑕᐅᒋᐊᖃᖅᓯᒪᔪᑦ 
ᑲᒪᒋᔭᐅᓯᒪᙱᑦᑐᑦ ᓯᓚ ᐱᔾᔪᑕᐅᓪᓗᓂ. ᐋᖅᑭᔅᓯᒪᐃᓐᓇᓂᐊᖅᑐᒥᒃ ᐋᖅᑮᓯᒪᔪᖃᙱᑦᑐᖅ, ᐅᖃᐅᔾᔭᐅᔪᒻᒥᔪᑦ 
ᓄᕐᕋᓕᐅᕐᕖᑦ ᐃᓱᒪᒋᔭᐅᒋᐊᓛᕐᓂᖏᓐᓂᒃ, ᐊᖅᑯᑕᐅᓲᑦ ᐊᒻᒪ ᐅᔭᕋᓐᓂᐊᖅᑏᑦ. ᐆᒪᔪᓕᕆᔨᕐᔪᐊᒃᑯᑦ 
ᑲᑎᒪᔪᒫᕐᓂᐊᖅᑐᑦ ᒫᑦᓯᒥ ᐊᒻᒪᓗ ᐊᑐᓕᖁᔭᖏᓐᓂᒃ ᑐᓂᓯᓛᕐᒥᔪᑦ, ᒐᕙᒪᒃᑯᓐᓄᑦ ᐊᖏᕋᔅᓴᓕᐊᖑᓕᕐᓗᑎᒃ.  

ᓕᐅᐸ ᐊᑉᐸᓕᐊᓗᒃ 

ᖃᐅᔨᒃᑲᐃᒋᐊᖃᖅᓯᒪᔪᔪᑦ ᓄᓇᓕᖁᑎᖏᓐᓂᒃ ᐅᑎᖅᓯᒪᓕᖅᑲᑕ ᑭᓯᐊᓂ ᓄᓇᑦᑎᓂ ᓈᓚᐅᑎᕗᑦ 
ᐱᔪᓐᓇᔪᙱᒻᒪᑦ. ᓈᓚᐅᑎᒃᑰᕈᓐᓇᖅᓯᓚᐅᖅᑎᓐᓇᒋᒃ ᑐᓴᓕᔪᒻᒪᑕ ᓄᖅᑲᖓᑎᑕᐅᓂᐊᕐᓂᖏᓐᓂᒃ. ᐃᓱᒪᔪᖅ 
ᓄᕐᕋᓕᐅᕐᕖᑦ ᐸᕝᕕᓴᑦᑕᐅᓗᐊᓕᕐᖓᑕ ᐅᔭᕋᓐᓂᐊᖅᑎᓄᑦ ᐊᒻᒪᓗ ᖃᐅᔨᓴᕐᓃᑦ ᐊᑕᖐᕙᙱᒻᒪᑕ. 
ᓄᓇᓐᖑᐊᖅᑕᖃᖅᑐᖅ ᖃᐅᔨᓴᕐᕕᐅᓯᒪᔪᑦ ᓇᓗᓇᐃᖅᓯᒪᓪᓗᑎᒃ ᑭᓯᐊᓂ ᐊᒥᓱᓕᐅᖅᑕᐅᔪᓐᓇᖅᓯᓯᒪᙱᒻᒪᑕ 
ᐊᑐᐃᓐᓇᐅᔫᒐᓗᐊᑦ ᑕᑯᔭᐅᔪᒪᑉᐸᑕ. 

ᓄᐊ ᒨᓯᓯ 

ᐅᖃᖅᑐᖅ ᐅᓪᓗᒥ ᑎᑎᖅᑲᖅ ᓄᖅᑲᖓᑎᑦᑎᓂᕐᒨᖓᔪᖅ ᑎᑭᑕᐃᓐᓇᖃᐅᒻᒪ ᐊᑐᐃᓐᓇᐅᓛᕐᑐᖅ 
ᐆᒪᔪᕐᓂᐊᑎᒃᑯᓐᓂ. 

ᒫᓇᓴ ᐃᕕᒃ 

ᓈᒻᒪᓴᙱᖃᑕᐅᓯᒪᔪᖅ ᓄᖅᑲᖓᑎᑦᑎᓂᕐᒥᒃ ᐱᕕᖃᖅᑎᑕᐅᖏᓗᐊᖅᓯᒪᒻᒪᑕ ᑕᒪᓐᓇ ᓯᐱᓰᒃᑰᕈᑎᒋᔪᒻᒥᔭᖓ. 
ᐊᐱᕆᔪᕐᓕ ᖃᓄᑎᒋ ᓄᖅᑲᖓᑎᑕᐅᓂᐊᕐᒪᖔᑕ. ᐊᒻᒪᓗ ᐃᓚᖏᑦ ᑐᑦᑐᓯᓚᐅᖃᑦᑕᓂᐊᖅᑐᓴᐅᒻᒪᑕ ᓯᓈᓂ, 
ᑐᑦᑐᒍᓐᓇᓂᐊᖅᑳᑦ ᐅᕝᕙᓘᓐᓃᑦ ᐱᔪᓐᓇᖏᓪᓚᕆᓐᓂᐊᖅᑲᑦ? 

 



ᓄᐊ ᒨᓯᓯ 

ᑭᐅᔪᓐᓇᖏᑕᕗᑦ ᖃᐅᔨᒪᓐᖏᓇᑦᑕ, ᒥᓂᔅᑕ ᑭᐅᔪᓐᓇᖅᑐᑑᒐᔭᖅᑐᖅ. 

ᒫᓇᓴ ᐃᕕᒃ 

ᐃᓱᒪᒻᒪᑦ ᑐᑦᑐᒥᒃ ᓯᓈᓂ ᑕᑯᔪᖃᕐᓂᖅᑲᑦ, ᑐᑦᑐᑕᐅᒐᔭᖅᑐᓴᐅᒻᒪᑦ ᑕᒪᓐᓇᓗ ᓯᖁᒥᑦᑎᓂᐅᒐᔭᖅᑐᓂ 
ᐋᖅᑭᒃᑕᐅᓯᒪᔪᒥᒃ. 

ᐲᑕ ᕿᓚᕝᕙᖅ 

ᐃᓄᓐᓄᑦ ᐅᖃᒃᑲᓂᖅᑐᖅ ᐆᒪᔪᕐᓂᐊᑎᒃᑯᑦ ᐊᑕᐅᑦᑎᒃᑯᑦ ᑐᓴᖃᑕᐅᔪᒻᒪᑕ ᓄᓇᓕᒃ ᑐᓴᖅᑎᑕᐅᒻᒪᑦ ᐊᒻᒪᓗ 
ᓄᐊ ᐅᖃᕋᑖᖅᑐᓂ ᐅᓪᓗᒥ ᑎᑎᖅᑲᖅ ᑎᑭᑕᐃᓐᓇᖅᑲᐅᓂᖓᓂᒃ. ᑐᓴᖅᓯᒪᓂᖅᓴᐅᖏᑦᑐᑦ ᐆᒪᔪᕐᓂᐊᑎᒃᑯᑦ 
ᑕᐃᒫᓪᓗᐊᖅ ᑐᓴᐅᒪᖃᑕᐅᔪᑦ.  

ᓄᐊ ᒨᓯᓯ 

ᐃᓱᒪᓕᐅᕈᑕᐅᓛᖅᑐᖅ ᑭᓯᐊᓂ ᑐᓴᕆᐊᕐᕕᖃᖅᓯᒪᔪᐃᓐᓇᐅᓕᖅᑲᑕ ᐊᒻᒪᓗ ᓂᕆᐅᑐᖅ 
ᐆᒪᔪᓕᕆᔨᕐᔪᐊᒃᑯᓐᓂ ᑭᐅᔭᐅᓯᒪᒐᔭᕆᐊᔅᓴᖅ ᒪᐃᖑᓕᖅᑲᑦ. 

ᒥᓂᔅᑕ ᐊᖏᕆᐊᖃᕋᔭᕐᒥᒻᒪᒋᑦ ᐃᓱᒪᓕᐅᕈᑎᒋᔭᕆᐊᓖᑦ ᑐᓂᔭᐅᓯᒪᔪᑦ ᐆᒪᔪᓕᕆᔨᕐᔪᐊᑯᓐᓂ. ᐅᓪᓗᓂ 60-
ᓂ ᐱᕕᖃᖅᑎᑕᐅᓲᖑᒻᒪᑕ ᑭᐅᕕᔅᓴᖓᓄᑦ. 

ᓴᑭᐊᓯ ᓴᐅᓪᓗᐊᐱᒃ 

ᖁᔭᓐᓇᒦᖅᑐᖅ ᑲᑎᒪᔨᓂᒃ ᑲᑎᒪᑎᑦᑎᓂᖏᓐᓄᑦ. ᐊᐱᖅᓱᓗᐊᕆᐊᖃᖅᑐᒋᖏᑦᑐᖅ ᑭᓯᐊᓂᓕ 
ᐃᓱᒫᓘᑎᖏᓐᓂᒃ ᐅᖃᐅᓯᖃᖔᕐᓗᑎᒃ. ᑐᑦᑐᖃᐃᓐᓇᕈᒪᒍᑎᒃ, ᐃᓱᒪᖃᕆᐊᖃᕐᖓᑕ ᓯᕗᓂᑦᑎᓐᓂᒃ, 
ᓄᖑᑦᑎᓇᓱᑦᑎᐅᖏᓐᓇᑦᑕ ᐆᒪᔪᖁᑎᑦᑎᓐᓂᒃ. ᓄᓇᑖᕈᑎᑦᑕ ᐃᓗᐊᓂ ᐅᖃᖅᓯᒪᔪᖃᕐᒥᔪᖅ ᐊᖑᓇᓱᑦᑎ 
ᓄᖅᑲᖓᑎᑕᐅᔪᓐᓇᖏᓐᓂᖓᓂᒃ ᓂᕿᔅᓴᓯᐅᖅᑎᓪᓗᒍ. 

ᐊᐱᕆᔪᖅ ᐃᖅᑲᖅᑐᕋᔅᓴᓕᐊᖑᒐᔭᕐᒪᖔᕐᒥ ᓄᖅᑲᖓᑎᑕᐅᑎᓪᓗᒍ ᑐᑦᑐᓐᓂᕈᓂ. ᐃᓱᒪᒋᒻᒪᒍ 
ᐊᑯᓂᐅᓗᐊᑐᖅ ᐋᖅᑭᒃᑕᐅᓯᒪᑉᐸ, ᐃᓅᓱᑦᑑᓂᖅᓴᐃᑦ ᓈᓚᑲᔭᓐᖏᒋᐊᖏᑕ ᓇᓗᓕᕋᔭᖅᑐᑎᓪᓗ 
ᐊᖅᑯᑎᐅᒐᔪᑦᑐᓂᒃ. ᐊᓐᓇᐅᒪᓇᓱᐊᕐᓂᖅ ᐱᒡᒐᓇᕐᓂᖅᓴᐅᓕᕋᔭᖅᑐᖅ ᑭᖑᕚᑦᑎᓐᓄᑦ. ᐊᑯᓂᐅᓂᖅᓴᖅ 
ᓯᑯᓇᓱᐊᖅᐸᑦᑐᑕ ᐊᒻᒪᓗ ᓄᓇᒃᑯᑦ ᐊᖑᓇᓱᐊᕐᕕᕗᑦ ᐊᖅᑯᑎᖏᑦ ᐱᐅᖃᑦᑕᑎᓐᓇᒋᑦ.  ᐃᖃᓗᓐᓂ, 
ᐊᖑᓇᓱᒍᓐᓇᑎᐊᓚᐅᕐᖓᑕ ᓄᖅᑲᖓᑎᑦᑎᓂᖅ ᐊᑐᓕᓚᐅᖅᑎᓐᓇᒍ. 

ᐅᖃᕆᓪᓗᓂ ᑭᕙᓪᓕᕐᒥ, ᑐᑦᑐᐃᑦ ᐊᒥᖏᓐᓂᒃ ᐃᒋᑦᑎᕙᙱᒻᒪᑕ ᐊᑐᐃᓐᓇᐅᑎᑦᑎᕙᑦᑐᑎᒃ ᐃᓄᓐᓄᑦ. 
ᐊᒻᒪᓗ ᐅᖃᕆᓪᓗᓂ ᑐᑭᒧᐊᑎᑦᑎᔨᖓ ᐊᕗᕆᑲᒦᓐᖔᖅᓂᑰᒻᒪᑦ ᑕᐅᕙᓂᓗ ᐊᒥᓱᐊᓗᐃᑦ ᐆᒪᔪᖁᑎᖏᑦ 
ᓴᐳᔾᔭᐅᓯᒪᓪᓗᑎᒃ. ᐃᓱᒪᔪᖅ ᒥᓂᔅᑕᖃᖅᑎᓪᓗᑕ ᐃᓄᖕᒥᒃ, ᐅᕙᑦᑎᓐᓂ ᓈᓚᒋᐊᖃᖅᑐᒋᔭᖓ, ᓄᓇᓖᑦ 
ᕿᑭᖅᑖᓗᒻᒥ ᐊᒻᒪᓗ ᐃᓱᒪᒋᔭᐅᒋᐊᕐᓗᑎᒃ ᐃᓐᓇᖁᑎᕗᑦ ᑲᔾᔮᖃᑦᑕᓂᐊᕐᓂᖏᓪᓗ. ᐃᓱᒪᒋᓪᓗᓂ ᑐᑦᑐᐃᑦ 



ᐊᒥᓱᕈᖅᐸᓪᓕᐊᙱᑉᐸᑕ, ᒐᕙᒪᒃᑯᑦ ᐃᓕᓐᓂᐊᑎᑦᑎᖃᑦᑕᓛᖁᓪᓗᒋᑦ ᐃᓕᓐᓂᐊᖅᑎᓂᒃ 
ᓄᖑᓴᐃᑐᐃᓐᓇᕋᓱᐊᖏᓂᕐᒥᒃ. 

ᓕᐅᐸ ᐊᑉᐸᓕᐊᓗᒃ 

ᓄᐊᑦᑎᒐᑦᑕ ᐃᓱᒫᓘᑎᓂᒃ, ᐊᐱᕆᔪᖅ ᖃᓄᑎᒌᕐᓗᒍ ᓄᖅᑲᖓᑎᑕᐅᖁᔨᒐᔭᕐᒪᖔᑕ ᐅᕝᕙᓘᓐᓃᑦ 
ᒪᑐᐃᖅᑕᐅᑲᐃᓐᓇᖃᑦᑕᕐᓗᓂ.  ᐃᓱᒪᒋᔭᔅᓯᓐᓂᒃ ᐅᖃᐅᓯᖃᕆᔅᓯ. 

ᓄᖅᑲᖓᑲᐃᓐᓇᖅᑐᑦ 8:00-ᒨᖅᑎᓪᓗᒍ. ᐊᑎᕐᓂᒃ ᓄᐊᑦᑎᓂᐊᖅᑐᑦ ᓈᓚᖃᑕᐅᒍᒪᒐᔭᖅᑐᓂᒃ 
ᐆᒪᔪᓕᕆᔨᕐᔪᐊᒃᑯᑦ ᑲᑎᒪᓂᖃᓕᖅᑲᑕ ᒫᑦᓯᐅᓕᖅᑲᑦ. 

ᑖᒥ ᐸᐸᑦᑎ 

ᖁᔭᓐᓇᒦᖅᑕᖏᑦ ᑲᑎᒪᔩᑦ ᑐᓐᖓᓱᑦᑎᑕᐅᒻᒪᑦ ᐅᖃᕐᕕᖃᖅᑎᑕᐅᓪᓗᓂᓗ. ᑐᓵᒐᒥ ᑐᓴᕈᒥᓂᖅᑐᓂᒃ. 
ᐃᓱᒪᒋᔭᖃᕐᒥᔪᖅ ᖃᐅᔨᓴᕐᓂᖅ ᐊᑕᖐᓯᒪᙱᒋᐊᖓ ᕿᑭᖅᑖᓗᖕᒥᒃ. ᓱᖅᑯᐃᓱᑦᑐᖅ 1980-ᖏᑦ 
ᐊᑐᖅᑎᓪᓗᒋᑦ ᖃᐅᔨᓴᕐᓂᖅᑕᖃᓚᐅᖅᓯᒪᒻᒪᑦ ᑐᑦᑐᓂᒃ ᐊᒻᒪᓗ 180,000-ᖏᓐᓃᓐᓂᕋᖅᑕᐅᓪᓗᑎᒃ 
ᐅᓪᓗᒥᐅᔪᖅ 5,000-ᖏᓐᓃᓐᓂᕋᖅᑕᐅᑕᓕᖅᑯᑦ. ᐃᓱᒪᒋᓂᐅᓴᕙᔪᓐᖏᑕᖓ ᑲᑎᒪᔾᔪᑎᖃᖃᑦᑕᓛᕐᒪᖔᑕ 
ᐆᒪᔪᖁᑎᑦᑎᓐᓂ. ᐃᓱᒪᒋᔭᖓᑦᑕᐅᖅ ᐊᓯᐊᓄᒃ ᓅᓯᒪᒋᐊᖏᑕ. ᑕᑯᒋᐊᖅᑐᒍ ᖃᐅᔨᓴᕈᑎᒥᓃᑦ 
ᓄᓇᓐᖑᐊᖓ, ᑕᑯᔅᓴᐅᔪᖅ ᑐᑦᑐᖃᕐᓂᖅᓴᐅᓂᖓ ᐱᖓᓐᓇᖓ ᕿᑭᖅᑖᓘᑉ ᐱᑕᖃᖅᑎᓐᓇᑕ. 
ᖁᐊᖅᓵᕈᑎᒋᔪᒻᒥᔭᖓ ᓄᖅᑲᖓᑎᑦᑎᓂᖅ ᑐᓴᕋᒥᐅᒃ ᑐᑦᑐᓕᐊᕈᓐᓇᖅᓯᑎᑕᐅᓚᐅᖏᓇᑦᑕ.  ᐃᓕᖅᑯᓯᕗᑦ 
ᔭᒐᖁᓐᖏᒻᒪᒍ ᐃᓱᒪᒋᓯᓐᓈᖅᑐᒋᑦ ᑭᖑᕚᕗᑦ. ᐃᓱᒪᒋᓪᓗᓂ ᑐᑦᑐᑐᖃᕐᓂᖅᑲᑦ ᐃᔨᕋᖅᑐᑐᖃᕋᔭᕆᐊᖓᓂᒃ. 
ᐊᓯᖏᓐᓂᒃ ᖃᐅᔨᒋᐊᖅᑕᐅᑲᓐᓂᕈᔨᒐᔭᕐᑐᖅ ᓲᕐᓗ ᓂᕆᕕᔾᔪᐊᑎᑦᑎᓂᕐᒥᒃ. 

ᐊᓐᓄᓘ ᓇᑲᓱᒃ 

ᑐᑦᑐᓕᐊᕐᓂᐊᔪᒐᓗᐊᕐᖓᑦ ᖃᐅᔨᓚᐅᕐᓇᓂ ᓄᖅᑲᖓᑎᑕᐅᓛᕐᓂᖏᓐᓂᒃ. ᖁᔭᓐᓇᒦᕐᒥᔪᖅ ᑲᑎᒪᔨᓂᒃ 
ᐱᕕᖃᖅᑎᑕᐅᓂᖏᓐᓄᑦ ᐃᓱᒫᓘᑎᖏᓐᓂᒃ ᐅᖃᕈᓐᓇᕐᕕᖃᖅᑎᑕᐅᓪᓗᑎᒃ.  ᐆᒪᔪᕐᓂᐊᑎᒃᑯᑦ 
ᑲᑎᖃᑎᖃᖁᔭᕋᓗᐊᖏᑦ ᐆᒪᔪᓕᕆᔨᕐᔪᐊᒃᑯᓐᓂᑑᙱᑦᑐᖅ ᑭᓯᐊᓂ ᕿᑭᖅᑖᓗᒻᒥ ᐆᒪᔪᓕᕆᔨᕐᔪᐊᒃᑯᑦ, 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ, ᑐᓐᖓᕕᒃᑯᑦ ᐋᖅᑮᖃᑎᒌᒐᓱᐊᕐᓗᑎᒃ ᑕᒪᔅᓱᒥᖓ. ᐊᖑᓇᓱᑦᑏᑦ 
ᐊᑭᓕᖅᑕᐅᓗᑎᒃ ᐃᓱᒪᒋᔭᐅᒋᐊᕐᓗᑎᓪᓗ ᐃᓄᐃᑦ ᐊᑦᑐᖅᑕᐅᓂᐊᕐᓂᖏᓐᓄᑦ ᐃᑲᔫᑏᑦ. 
ᐱᕕᖃᖅᑎᑕᐅᓯᒪᙱᓗᐊᕐᖓᑕ ᓄᖅᑲᖓᑎᑕᐅᓂᐊᓕᖅᑎᓪᓗᒋᑦ. ᐱᓕᕆᖃᑎᒋᔭᐅᖁᒻᒥᔭᖏᑦ ᐊᓯᖏᓐᓂ 
ᓄᓇᓖᑦ ᐆᒪᔪᕐᓂᐊᑎᒋᔭᖏᑦ. 

ᓄᖅᑲᖓᑎᑦᑎᓂᖅ ᐊᑯᓂᐅᖁᖏᑕᖓ. ᐊᒻᒪᓗ ᐸᓐᓂᖅᑐᕐᒥᐅᓂᒃ ᑐᑦᑐᓕᐊᖅᑎᑕᐅᓛᖁᔨᔪᖅ ᐊᓯᖏᓐᓂᒃ 
ᐸᕐᓇᓯᒪᔪᖃᖅᑐᔅᓴᐅᓚᐅᕐᒥᒻᒪᑦ. 

ᓄᐊ ᒨᓯᓯ 

ᕿᑭᖅᑖᓗᒻᒥ ᐆᒪᔪᓕᕆᔨᕐᔪᐊᒃᑯᑦ ᑎᓕᐅᕆᓯᒪᔪᑦ ᓄᓇᓕᖕᓂᒃ ᑲᑎᒪᑎᑦᑎᓂᖃᖁᓪᓗᒋᑦ ᑐᓴᕆᐊᕐᕕᖃᕐᓗᑎᒃ 
ᐃᓱᒫᓘᑎᐅᔪᓂᒃ.  



ᐱᑐᓯ ᖄᐱᒃ 

ᑐᑦᑐᓕᐊᓘᕙᔪᔪᖅ ᓇᑦᑎᓕᖕᒥ ᑭᓯᐊᓂ ᑐᓴᖅᐸᓕᖅᑐᖅ ᐱᑕᖃᕈᓐᓃᕐᓂᖓᓂᒃ. ᓱᖅᑯᐃᓱᑦᑐᖅ ᐅᒥᐊᒃᑯᑦ 
ᑕᐅᕗᓐᖓᓚᐅᖅᓯᒪᒻᒪᑕ ᑐᑦᑐᓕᐊᓘᑎᓪᓗᒍ ᓅᓚᐅᖅᑎᓐᓇᒋᑦ ᐊᓯᐊᓄᑦ. ᑐᑦᑐᐃᑦ ᕿᒫᓯᒪᔫᔮᓕᕐᖓᑕ 
ᐅᖓᓯᑦᑐᒧᑦ. ᐊᑯᓃᖅᑐᒥᒃ ᐋᖅᑭᓯᒪᔪᖃᙱᑦᑐᖅ ᑭᓯᐊᓂ ᐱᐅᓂᖅᓴᒃᑯᑦ ᐋᖅᑭᓲᔭᐅᒐᓱᐊᖅᐸᓪᓚᐃᔪᒍᑦ 
ᐃᓱᒫᓘᑎᕗᑦ ᑐᓂᔭᐅᓛᕐᖓᑕ ᒫᑦᓯᒥ ᑲᑎᒪᓂᕐᒧᑦ. 

ᔪᐊᕕ ᐊᓕᕙᖅᑕᖅ 

ᐃᓱᒪᒋᔭᖃᖅᑐᖅ ᐊᕐᕌᒍᓕᒫᒧᑦ ᓄᖅᑲᖓᑎᑦᑎᓂᖅ ᐋᖅᑭᒃᑕᐅᓯᒪᖁᓪᓗᒍ.  ᐃᓱᒪᒋᓪᓗᓂ ᓈᓚᖏᑯᑦᑕ 
ᑕᑯᓐᓇᖅᑕᐅᓪᓚᕆᓐᓂᐊᕐᒥᔪᒍᑦ.  ᓄᖅᑲᖓᑎᑦᑎᓂᖅ ᒫᓐᓇ ᐃᑲᔫᑎᖃᕐᓂᐊᖅᑐᒋᔭᖓ ᓯᕗᓂᑦᑎᓐᓂ 
ᑭᖑᕚᑦᑎᓐᓄᑦ. 

ᓇᑦᑎᓕᓕᐊᖃᑦᑕᖅᓯᒪᔪᖅ 40-ᕋᓗᐊᖅᑐᓂ ᐊᒻᒪᓗ ᑭᖑᓪᓕᖅᐹᒥ ᑕᐅᕙᓃᒃᑲᒥ ᐅᔾᔨᕈᓱᔪᔪᖅ 
ᑐᒥᖃᖏᓂᖅᐹᖑᒋᐊᖓᓂᒃ ᑕᐅᕗᓐᖓᖃᑦᑕᖅᓯᒪᓕᖅᑎᓪᓗᒍ, ᐅᐊᑦᑎᐊᕈ ᐊᒥᓱᐊᓘᕙᔪᒻᒪᑕ ᐊᓪᓛᑦ ᑐᐲᑦ 
ᓴᓂᐊᒎᖅᐸᔪᔪᑦ. ᐅᖃᒃᑲᓐᓂᕈᒪᒋᓪᓗᓂ ᑐᑦᑐᓯᔪᖃᕐᓂᖅᑲᑦ ᓯᓈᓂ, ᐃᑉᐱᒋᖏᑎᐊᒻᒪᕆᓪᓗᒋᑦ ᓇᖕᒥᓂᕐᓕ 
ᐃᓱᒪᖃᕋᒥ ᐊᕐᕌᒍᓕᒫᒧᑦ ᓄᖅᑲᖓᑎᑦᑎᓂᖅ ᐋᖅᑭᒃᑕᐅᓯᒪᖁᓪᓗᒍ ᐃᓱᒪᒋᔭᐅᒋᐊᕋᔭᕐᓗᓂ ᑭᖑᓂᐊᓂ. 
ᑕᑯᓐᓇᖅᑕᐅᓂᐊᕐᒥᒐᑦᑕ ᐋᖅᑭᒃᑕᐅᓯᒪᔪᓂᒃ ᒪᓕᒻᒪᖔᑦᑕ ᐊᒻᒪᓗ ᑐᑦᑐᐃᑦ ᐊᒥᓱᕈᒃᑲᓐᓂᖁᒍᑦᑎᒍ 
ᐃᓅᓂᕐᒥᓂ ᑐᑦᑐᓕᐊᒃᑲᓂᓛᕈᒪᒐᓗᐊᕐᒥᒻᒪᑦ. ᖁᔭᓐᓇᒦᖅᑕᖏᑦ ᑲᑎᒪᔩᑦ ᑐᓴᕆᐊᕐᕕᖃᕐᖓᑕ 
ᐃᓱᒫᓘᑎᓂᓪᓗ ᑲᑎᖅᓱᐃᓪᓗᑎᒃ. 

ᒫᓇᓴ ᐃᕕᒃ 

ᐅᖃᐅᓯᔅᓴᖃᓗᐊᕈᓐᓃᕐᑐᖅ. ᓱᖅᑯᐃᓱᑦᑐᖅ ᑐᑦᑐᓕᐊᓘᕙᔪᒻᒪᑦ ᓱᕈᓯᐅᑎᓪᓗᒍ ᐱᓗᐊᖅᑐᒥᒃ ᐅᑭᐅᒃᑯᑦ 
ᐅᖓᓯᑦᑐᒧᑦ ᑐᑦᑐᓕᐊᕆᐊᖃᖅᐸᔪᒻᒪᑕ. ᐱᔾᔪᑎᒋᖃᓯᐅᑎᓚᐅᖅᑕᖓ ᓈᒻᒪᓴᖏᓂᖓᓄᑦ 
ᓄᖅᑲᖓᑎᑕᐅᓂᖓᓂᒃ, ᓂᕈᐊᖅᑎᐅᓪᓗᓂ, ᑕᐃᒃᑯᐊ ᓂᕈᐊᖅᑕᐅᓯᒪᔪᑦ ᑐᑭᓯᒋᐊᕐᕕᖃᙱᓗᐊᖅᓯᒪᒻᒪᑕ 
ᓂᕈᐊᖅᑎᖏᓐᓂᒃ ᐃᓱᒪᓕᐅᕈᑎᖃᓚᐅᙱᓂᕐᒥᓂᒃ. ᓂᕈᐊᖅᑎᐅᓪᓗᓂ, ᐊᖏᖃᑎᒋᓯᒪᙱᒻᒪᒍ 
ᓄᖅᑲᖓᑎᑦᑎᓂᖅ ᑐᓴᕋᒥᐅᒃ.  

ᓚᐃᒥ ᓇᑲᓱᒃ 

ᓄᖅᑲᖓᑎᑦᑎᓂᖅ ᓴᖅᑭᑳᓪᓚᓗᐊᕆᓚᐅᖅᑕᖓ ᐊᖏᖃᑎᒋᓇᓂᐅᒃ. ᐱᔪᓐᓇᖅᓯᒍᓂ, 
ᑐᑦᑐᓕᐊᕐᓂᐊᖅᓯᒪᓚᐅᕋᓗᐊᕐᖓᑦ. ᓄᖅᑲᖓᑎᑦᑎᓂᖅ ᐋᖅᑭᒃᓯᒪᐃᓐᓇᖁᙱᑕᖓ. ᐃᓱᒪᖃᖅᑐᖅ 
ᐊᖑᓇᓱᑦᑏᑦ ᑐᑦᑐᒍᓐᓇᖅᑎᑕᐅᖃᑦᑕᖁᓪᓗᒋᑦ ᑕᖅᑮᑦ ᐃᓚᖏᓐᓂ ᐊᐅᔭᒃᑯᑦ ᐅᑭᐅᒃᑯᓪᓗ.  ᐆᒪᔪᕐᓂᐊᑎᒃᑯᑦ 
ᑲᑎᒪᔨᖏᑦ ᑐᓴᐅᒪᓴᕋᐃᓐᓂᖅᓴᐅᓱᒋᓚᐅᕐᖓᒋᑦ ᓄᓇᓕᖕᓂᒃ ᑕᒪᓐᓇ ᓈᒻᒪᓴᖏᒍᑎᒋᖃᓯᐅᑎᓚᐅᖅᑕᖓ. 

ᓄᐊ ᒨᓯᓯ 



ᐃᓄᓐᓄᑦ ᓇᓗᓇᐃᖅᓯᑲᓐᓂᖅᑐᖅ ᐆᒪᔪᕐᓂᐊᑎᒃᑯᑦ ᐊᑕᐅᑦᑎᒃᑯᑦ ᑐᓴᖃᑕᐅᓚᐅᕐᖓᑕ ᓄᖅᑲᖓᑎᑦᑎᓂᕐᒥᒃ. 
ᓄᕕᐱᕆᒥ, ᒪᕐᕉᓐᓂᒃ ᑲᑎᒪᔭᖅᑐᑎᑦᑎᓚᐅᖅᓯᒪᔪᑦ ᐊᒻᒪᓗ ᑕᐃᔅᓱᒪᓂ ᓄᖅᑲᖓᑎᑦᑎᓂᕐᒥᒃ 
ᐅᖃᐅᓯᖃᖅᑐᖃᓚᐅᙱᑦᑐᖅ. 

ᐊᓐᓄᓘ ᓇᑲᓱᒃ 

ᓄᓇᓕᒃ ᑐᓴᐅᒪᑎᑕᐅᑐᐃᓐᓇᖃᑦᑕᖁᔭᖓ ᓄᑖᓂᒃ ᑐᓴᕋᔅᓴᖃᓕᕋᐃᑉᐸᑕ. ᐃᓱᒪᓕᐅᕆᔨᐅᕙᑦᑐᑦ 
ᐃᓱᒪᖃᕆᐊᖁᒻᒥᔭᖏᑦ ᐊᒪᕈᕐᓂᒃ ᐅᔭᕋᓐᓂᐊᖅᑎᓂᓪᓗ ᐊᒻᒪᓗ ᖃᐅᔨᓴᖅᑏᑦ ᐅᑎᖅᑕᕋᐃᓐᓇᓂᐊᕐᒥᔪᑦ. 

ᐊᐃᕙᓚᕼ ᐊᕐᓇᒃᑲᖅ 

ᖁᔭᓐᓇᒦᖅᑐᖅ ᑲᑎᒪᔨᓂᒃ ᐊᒻᒪᓗ ᐅᓂᒃᑳᒐᓛᒍᒪᓪᓗᓂ ᑐᑦᑐᐃᑦ ᒥᔅᓵᓄᑦ. ᐱᕈᖅᓴᓪᓗᓂ ᓱᖅᑯᐃᓱᑦᑐᖅ 
ᐊᖑᓇᓱᑦᑏᑦ ᑐᑦᑐᒍᓐᓇᖅᑎᑕᐅᑎᓪᓗᒋᑦ ᑕᓪᓕᒪᓂᒃ (5) ᐊᕐᕌᒍᓕᒫᒧᑦ. ᑐᑦᑐᐃᑦ ᐊᒥᓱᕈᖅᐹᓕᓚᐅᖅᓯᒪᔪᑦ 
ᑕᒪᓐᓇ ᐊᑐᖅᑕᐅᓚᐅᖅᑎᓪᓗᒍ. ᖃᐅᔨᓯᒪᔪᖅ ᐱᓗᐊᔾᔭᐃᓯᒪᑎᓪᓗᒋᑦ, ᐊᒥᓱᕈᒃᑲᓐᓂᓲᖑᓂᖏᓐᓂᒃ. 
ᐊᑭᕋᖅᑐᙱᑕᖏᑦ ᐃᓱᒪᓕᐅᕆᔩᑦ ᐃᓱᒪᖃᖅᓯᒪᒻᒪᑕ ᐱᓗᐊᔾᔭᐃᓯᒪᑎᑦᑎᓂᕐᒥᒃ. ᖃᐅᔨᓯᒪᓪᓗᓂᓗ 
ᐊᐅᓪᓛᖅᓯᒪᓂᖏᓐᓂᒃ ᑐᑦᑐᐃᑦ. 

ᐃᓚᓯᒋᐊᕆᓪᓗᓂ ᐱᔭᕆᐊᓕᑦᑕ ᐅᖓᑖᓄᑦ ᐱᓇᓱᐊᖃᑦᑕᖁᔨᓇᓂ ᐊᒻᒪᓗ ᓄᖅᑲᖓᑎᑦᑎᓂᖅ 
ᑕᐅᕗᖓᓕᒫᖑᖁᓇᓂᐅᒃ. 

ᓴᑭᐊᓯ ᓴᐅᓪᓗᐊᐱᒃ 

ᐊᒪᕈᐃᑦᑕᐅᖅ ᐱᓕᕆᐊᖑᖁᔭᖏᑦ. ᐊᓯᖏᑦ ᐊᒪᕈᕐᓄᑦ ᐊᑲᐅᙱᓕᐅᕈᑎᖃᖃᑦᑕᕐᒥᔪᑦ. 
ᐃᓕᕋᓱᑐᐃᓐᓇᖏᓪᓗᑕ ᓱᓕᔪᕆᔭᑦᑎᓐᓂᒃ ᐊᑐᖃᑦᑕᕆᐊᖃᖅᑐᒍᑦ. ᐆᒪᔪᕐᓂᐊᖅᑎᐅᖃᑦᑕᖅᓯᒪᒐᒥ ᑐᑦᑐᓂᒃ 
ᓂᕕᖓᑖᓕᖅᓱᐃᖃᑦᑕᓚᐅᖅᓯᒪᒻᒪᑕ, ᐃᓚᖏᑦ ᑐᑦᑐᐃᑦ ᓂᕕᖓᑖᓖᑦ ᐱᔭᐅᕙᑦᑐᑦ ᑭᕙᓪᓕᕐᒥᐅᓄᑦ. 
ᐃᓱᒪᓕᐅᕆᔩᑦ ᐊᑐᕐᔫᒥᖃᑦᑕᖁᔭᖏᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ.  ᑐᓴᖅᓯᒪᒋᓪᓗᓂ ᐃᓚᖏᑦ ᐅᒥᐊᕐᔪᐊᑦ 
ᐃᓄᒃᑕᐅᑏᑦ ᑕᑯᓯᒪᒋᐊᖏᑕ ᑐᑦᑐᓐᓂᒃ ᑐᖁᕋᖅᓯᒪᔪᓂᒃ, ᓇᒥᐅᒋᐊᖓᓂᒃ ᖃᐅᔨᒪᙱᑕᖓ ᑭᓯᐊᓂ 
ᖃᐅᔨᓴᖅᑕᐅᖁᒐᔭᖅᑕᖏᑦ ᑭᓱᒧᑦ ᑐᖁᕋᕐᓂᕐᒪᖔᑖ. 

ᔨᐅᓗ ᑲᒃᑭᒃ 

ᐊᖏᖃᑎᖃᓚᐅᙱᑦᑐᖅ ᓄᖅᑲᖓᑎᑦᑎᓂᕐᒥᒃ ᑐᓴᕋᒥ. ᑐᑦᑐᓕᐊᕈᔾᔭᐅᓛᖁᔨᔪᖅ ᓄᓇᑦᑎᓐᓂ ᐊᒥᓱᐊᓗᐃᑦ 
ᐃᓄᐃᑦ ᑎᑭᓴᐃᖃᑦᑕᖏᒻᒪᑕ ᑐᑦᑐᒥᓂᕐᓂᒃ ᑮᓇᐅᔭᖅ ᐱᔾᔪᑕᐅᓪᓗᓂ. ᑐᑦᑐᓕᐊᕈᔾᔭᐅᓛᕈᒪᔪᖅ 
ᑲᑎᒪᓂᖅᑕᖃᓚᐅᖏᓂᖓᓂ.  

ᐲᑕ ᑲᓇᔪᖅ 

ᐅᖃᖅᑐᖅ ᐊᒪᕈᐃᑦ ᓂᕿᒥᓐᓂᒃ ᒪᓕᓲᖑᒻᒪᑕ ᐃᓱᒪᒋᔭᐅᒋᐊᖁᒻᒥᔭᖏᑦ. 

ᐸᓐᓂᖅᑑᕐᒥᐅᑕᐅᓪᓗᑕ ᐸᓯᔭᔅᓴᐅᖏᑦᑐᒍᑦ ᖃᑦᑏᓐᓇᕈᖅᓯᒪᓂᖏᓐᓄᑦ ᑐᑦᑐᓚᐅᖅᓯᒪᔪᓐᓃᕋᑦᑕ ᐊᕐᕌᒍᓂ 
ᐊᓂᒍᖅᑐᓂ, ᖁᔭᓐᓇᒦᖅᑕᐅᖔᕆᐊᖃᖅᑐᒍᑦ. 



ᓴᓕ ᖁᒻᒧᐊᑐᖅ 

ᐱᕕᖃᖅᑎᑕᐅᒻᒪᑕ ᐃᓱᒫᓘᑎᖏᓐᓂᒃ ᐅᖃᕈᓐᓇᖅᑎᑕᐅᓪᓗᑎᒃ ᑲᑎᒪᓂᐅᓛᖅᑐᒧᑦ. ᐊᐱᕆᒍᒪᔪᖅ ᑐᑦᑐᐃᑦ 
ᖃᑦᑏᓐᓇᕈᖃᑦᑕᖅᓯᒪᒻᒪᖔᑕ ᑭᖑᓂᑦᑎᓐᓂ. ᑭᓱ ᐱᔾᔪᑕᐅᓯᒪᕙ? ᐃᖕᒥᓂᓪᓕ ᐃᓱᒪᖃᖅᑐᖅ 
ᓄᖅᑲᖓᑎᑦᑎᓂᖅ ᐃᓕᓯᒪᖁᓪᓗᒍ ᐊᕐᕌᒍᓕᒫᒧᑦ. ᖃᐅᔨᓴᖅᑎᐅᕙᑦᑐᓄᑦ ᐊᐱᕆᒍᒪᒐᔭᕐᑐᖅ 
ᓂᐱᖃᖅᑎᑦᑎᓂᐅᕙᑦᑑᑉ ᒥᔅᓵᓄᑦ. 

ᒨᓯᓯ ᓇᑲᓱᒃ 

ᑐᑦᑐᒍᓐᓇᖅᑎᑕᐅᒐᓛᒍᒪᔪᖅ ᑰᑕᖃᕐᓗᑎᒃ ᑕᐃᒫᒃ ᑰᑕᓕᓪᒥ ᐊᑐᕆᐅᕋᔭᓐᖏᒻᒪᑕ. ᐊᖏᖃᑎᒋᓚᐅᙱᒻᒥᔭᖓ 
ᓄᖅᑲᖓᑎᑦᑎᓂᖅ ᑐᓴᕋᒥᐅᒃ ᓱᓕ ᓯᑯᓚᐅᖅᑎᓐᓇᑕ ᓇᓗᓇᐃᖅᑕᐅᓚᐅᖅᓯᒪᒻᒪᑦ. ᑐᑦᑐᒍᓐᓇᖅᑎᑕᐅᒍᒪᔪᖅ 
ᐊᖑᑎᓂᒃ ᐱᔭᐅᒐᓱᐊᖏᓪᓗᑎᒃ ᕿᑐᕐᖓᓖᑦ ᓄᕐᕋᐃᓪᓗ. ᐅᑉᐱᕈᓱᒻᒥᔪᖅ ᐊᓯᐊᓄᑦ ᓅᓯᒪᒋᐊᖏᑕ. ᑐᑦᑐᐃᑦ 
ᐅᓂᒃᑳᑐᐃᓐᓇᐅᓛᖁᙱᒻᒪᒋᑦ ᐃᕐᖑᑕᖏᓐᓄᑦ. 

ᐊᐃᕙᓚᕼ ᑮᓇᐃᓐᓇᖅ 

ᓱᖅᑯᐃᓱᒻᒥᔪᖅ ᑕᓪᓕᒪᓂᒃ ᑐᑦᑐᒍᓐᓇᖅᑎᑕᐅᖃᑦᑕᑎᓪᓗᒋᑦ. ᑕᒪᓐᓇ ᐊᑐᖅᑕᐅᑎᓪᓗᒍ, 
ᐃᖅᑲᐃᑎᑕᐅᕙᓚᐅᖅᑐᑦ ᖃᑦᑎᓂᒃ ᑐᑦᑐᒍᓐᓇᕐᒪᖔᑕ ᐊᒻᒪᓗ ᓱᖅᑯᐃᒋᓪᓗᓂᐅᒃ ᑐᑦᑐᒋᐅᕐᓂᒥᓂᖓ. 
ᖁᐊᖅᓵᕈᑎᒋᓚᐅᖅᑕᖓ ᓄᖅᑲᖓᑎᑦᑎᓂᖅ ᑐᓴᕋᒥᐅᒃ. ᐅᑉᐱᕈᓱᒻᒥᔪᖅ ᐊᒪᕈᐃᑦ ᑐᑦᑐᑐᐃᓐᓇᕐᖓᑕ 
ᐃᓱᒪᒋᔭᐅᒋᐊᖁᒻᒥᔭᖏᑦ.  ᐅᖃᐅᔾᔭᐅᖏᓐᓇᖅᐸᓚᐅᖅᑐᑎᓪᓗ ᐅᑎᓛᕐᒥᒻᒪᑕ ᐊᓯᐊᓄᑦ ᓅᓯᒪᔪᑦ 
ᓂᐱᖃᓗᐊᑦᑕᓕᕐᓂᖏᓐᓄᑦ ᓇᔪᒐᐅᕙᓚᐅᖅᑐᑦ. ᐱᑕᖃᖅᑑᔮᕈᓐᓃᕐᖓᑕ, ᐊᓪᓛᑦ ᓯᓈᓂ ᑕᑯᕙᒍᓐᓃᖅᑐᒍᑦ. 

ᔮᓗ ᐊᑯᓗᔾᔪᒃ 

ᐅᑉᐱᕈᓱᑦᑐᖅ ᑕᐃᒪᓐᖓᑦ ᑐᓴᔪᒻᒪᑕ ᓄᖅᑲᖓᑎᑦᑎᓂᕐᒥᒃ, ᐃᓚᖏᑦ ᐃᓄᐃᑦ ᐃᓱᒪᖃᖅᓯᒪᒻᒪᑕ ᑕᒪᔅᓱᒥᖓ. 
ᐊᖅᑯᑎᖃᔪᓐᖏᓇᑦᑕ ᓱᓕ ᓇᓗᓇᐃᖅᑕᐅᒻᒪᑦ ᑐᑦᑐᒍᓐᓇᐃᓕᑎᑦᑎᓂᖅ. ᓱᖅᑯᐃᓱᒻᒥᔪᖅ ᑕᓪᓕᒪᓂᒃ 
ᑐᑦᑐᒍᓐᓇᖅᑎᑕᐅᖃᑦᑕᑎᓪᓗᒋᑦ. ᐃᓱᒪᒋᔭᐅᒋᐊᖁᒻᒥᔭᖏᑦ ᐊᒪᕈᐃᑦ ᐅᖃᐅᓯᐅᖅᑲᐅᒻᒪᑕ 
ᓂᕿᓪᓗᐊᑕᖃᕐᓂᖏᓐᓂᒃ.  

ᓄᖅᑲᖓᑎᑦᑎᓂᖅ ᐋᖅᑭᒃᓯᒪᑯᑖᓐᓂᐊᖅᑲᑦ, ᑐᑦᑐᓕᐊᖅᑎᑕᐅᓛᖁᔨᔪᖅ ᖃᖓᑕᓲᒃᑯᑦ. ᑕᒪᓐᓇ ᐅᕙᑦᑎᓐᓄᑦ 
ᐱᔭᕆᐊᑐᓯᒪᔪᖅ ᐊᖅᑯᑎᖃᓚᐅᖏᓇᑦᑕ. 

ᓚᐃᒥ ᓇᑲᓱᒃ 

ᑕᐃᒫᔅᓴᐃᓐᓇᖅ ᐃᓱᒪᖃᕐᒥᔪᖅ. ᑐᑦᑐᒥᓃᑦ ᐊᑭᑐᔪᐊᓘᒻᒪᑕ. ᒪᕐᕉᒃ ᑐᑦᑑᒃ ᖃᖓᑦᑕᐅᑎᖓᓗ ᐊᑭᖃᕈᓐᓇᖅᑑᒃ 
$1,000 ᐅᖓᑖᓄᑦ, ᑕᐃᒫᒃ ᐃᓱᒪᒋᔭᐅᒋᐊᑲᓐᓂᓛᖁᔭᖓ. 

ᐃᓅᓱᑦᑐᖁᑎᕗᓪᓗ ᓈᓚᒍᓐᓇᖏᓐᓂᖅᓴᐅᓪᓗᑎᒃ ᐃᓐᓇᐅᓂᖅᓴᓂᒃ ᐋᖅᑭᒃᑕᐅᓯᒪᔪᓂᒃ. 

ᒥᐊᓕ ᑰᓂᓘᓯ 

ᑮᓇᐅᔭᐃᑦ ᐊᑐᖅᑕᐅᕙᑦᑐᑦ ᖃᐅᔨᓴᕐᓂᕐᒧᑦ ᐊᓯᖏᓐᓄᓪᓗ ᐊᑐᖅᑕᐅᔭᕆᐊᖃᓕᖅᑐᑦ ᑐᑦᑐᒥᓂᖅᑖᕈᑕᐅᓗᑎᒃ. 



ᔭᐃᑯ ᓄᕿᓐᖓᖅ 

ᖃᐅᔨᒪᔪᒍᑦ ᑐᑦᑐᐃᑦ ᓄᖑᓕᙱᒻᒪᑕ, ᐊᓯᐊᓄᑦ ᐊᐅᓪᓛᖅᓯᒪᔪᑦ. ᐃᓚᒋᔭᐅᓚᐅᖅᓯᒪᒻᒥᔪᖅ ᑐᑦᑐᐃᑦ 
ᓂᕕᖓᑖᓕᖅᓱᖅᑕᐅᑎᓪᓗᒋᑦ ᐊᒻᒪᓗ ᑐᑦᑐᓕᐊᓘᓚᐅᖅᑐᖅ ᑕᐃᔅᓱᒪᓂ. ᑐᑦᑐᐃᑦ ᓂᕕᖓᑖᓖᑦ 
ᐱᔭᐅᔭᕋᐃᒻᒪᑕ ᐅᑎᖅᑎᑕᐅᕙᓚᐅᖅᑐᑦ ᓂᕕᖓᑖᖏᑦ ᐊᒻᒪᓗ ᐅᖓᓯᑦᑐᕈᓗᒻᒥ ᐱᔭᐅᕙᑦᑐᑎᒃ. ᓂᕿᒥᓂᒃ 
ᒪᓕᑦᑐᓴᐅᕙᒃᑲᒥᒃᑕᐅᖅ ᐊᒻᒪᓗ ᑐᑦᑐᖁᑎᕗᑦ ᐊᓯᑦᑎᓐᓂ ᓂᐅᕕᐊᕆᕙᓕᖅᑕᕗᑦ. 

ᐃᓱᒪᖃᕐᒥᔪᖅ ᐊᒪᕈᐃᑦ ᓂᐊᖁᖏᓐᓄᑦ ᐊᑭᖃᖅᑎᑦᑎᑉᐸᑕ ᐃᑲᔫᑎᖃᕋᔭᖅᑐᒋᔭᖓ. ᑕᒪᓐᓇᓗ ᓈᓴᐅᑎᑎᒍᑦ 
ᐃᑲᔪᕐᓂᖃᕈᓐᓇᕋᔭᖅᑐᓂ ᑎᑎᕋᖅᑕᐅᓯᒪᓕᖅᑲᑕ. ᓂᐊᖁᖏᓐᓂ ᐊᑭᖃᖅᑎᑦᑎᓂᖅ ᐃᑲᔫᑎᖃᕋᔭᖅᑐᒋᔭᖓ 
ᐋᖅᑭᒃᑕᐅᓯᒪᓗᓂ $200 ᐅᕝᕙᓘᓐᓃᑦ $300-ᓂ. ᑕᐃᒫᒃ ᐱᓂᐊᖏᑉᐸᑕ ᐊᒥᓱᓂᖏᓐᓂᒃ 
ᑎᑎᕋᖅᓯᒪᔪᓐᓇᔮᖏᒻᒥᔪᑦ. 

ᓯᒥᐅᓂ ᐊᑉᐸᓕᐊᓗᒃ 

ᐅᑉᐱᕆᓪᓚᕆᑦᑕᖏᑦ ᐃᓄᐃᑦ ᖃᐅᔨᒪᔭᑐᖃᖏᑦ. ᖃᐅᔨᓯᒪᒻᒥᔪᖅ ᐊᓯᖏᑦ ᐃᓱᒪᒋᔭᐅᒋᐊᕆᐊᖃᕐᓂᖏᓐᓂᒃ, 
ᐊᐳᑎᖃᙱᓂᖅᓴᐅᕙᓕᖅᑐᒍᑦ, ᐱᕈᖅᑐᑦ ᐱᕈᙱᓂᖅᓴᐅᕙᓕᖅᑐᑦ, ᑕᒪᒃᑯᐊ ᐅᔾᔨᕆᓯᒪᔭᖏᑦ. 

ᑎᓕᐅᕆᒋᐊᒃᑲᓂᕈᒪᔪᖅ ᐆᒪᔪᕐᓂᐊᑎᒃᑯᓐᓂ ᐃᓕᖅᑯᓯᓕᕆᔨᒃᑯᑎᒍᑦ ᑮᓇᐅᔭᓂᒃ ᒫᑦᓯ 31-
ᕈᓚᐅᙱᓐᓂᖓᓂ ᑐᔅᓯᕋᐅᑎᓕᐅᖁᓪᓗᒋᑦ ᐊᑐᖅᑕᐅᒍᓐᓇᕋᔭᖅᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ 
ᑎᑎᕋᖅᑕᐅᕙᓪᓕᐊᖁᓪᓗᒋᑦ ᓴᓐᖓᑎᓴᐅᑎᒋᔪᓐᓇᕋᑦᑎᒍ ᓂᐱᑦᑎᓐᓄᑦ. 

ᒐᕙᒪᒃᑯᑦ ᑮᓇᐅᔭᓂᒃ ᐊᑐᐃᓐᓇᖃᓲᖑᒻᒪᑕ ᐃᑲᔫᑎᔅᓴᓄᑦ ᐊᖑᓇᓱᑦᑎᓄᑦ.  ᖃᓪᓗᓈᓂ ᐱᕈᖅᓰᔩᑦ 
ᑮᓇᐅᔭᒥᒃ ᐊᓯᐅᔨᓗᐊᕐᓂᐅᓴᑎᓪᓗᒋᑦ ᑮᓇᐅᔭᑎᒍᑦ ᐃᑲᔪᖅᑕᐅᓲᖑᒻᒪᑕ ᒐᕙᒪᒃᑯᓐᓂ, ᐊᖑᓇᓱᑦᑏᑦ ᑕᐃᒫᒃ 
ᐃᑲᔪᖅᑕᐅᖁᔭᕋᓗᐊᖏᑦ. 

ᑮᓇᐅᔭᓂᒃ ᑲᑎᖅᓱᐃᔭᕆᐊᖃᓕᖅᑐᒍᑦ ᑐᑦᑐᓕᐊᕈᑎᔅᓴᓂᒃ ᑭᕙᓪᓕᕐᒧᑦ ᐊᒻᒪᓗ ᒐᕙᒪᒋᔭᕗᑦ ᐃᑲᔪᖁᓗᒋᑦ. 

ᐊᒻᒪᓗ ᐅᑭᐅᖅᑕᖅᑐᒥ ᓂᕿᑦᑎᐊᕙᓕᕆᔨᒃᑯᑦ Nutrition North ᖃᐅᔨᒃᑲᖅᑕᐅᖁᔭᖏᑦ 
ᓂᐅᕕᕈᒪᓂᑦᑎᓐᓂᒃ ᑐᑦᑐᒥᓂᕐᓂᒃ ᓄᓇᓖᑦ ᐊᓯᖏᓐᓂ. 

ᓚᓴᓗᓯ ᐃᓱᓪᓗᑕᖅ 

ᖁᐊᖅᓵᕈᑎᒋᓚᐅᖅᑕᖓ ᓄᖅᑲᖓᑎᑦᑎᓂᖅ. ᐃᓱᒪᒋᓚᐅᖅᑕᖓ ᐊᑖᑕᒋᓚᐅᖅᓯᒪᔭᓂ ᐊᐱᕆᓚᐅᖅᓯᒪᒻᒥᒪᒍ 
ᐊᕐᕌᒍᖓ ᖃᖓᑕᐅᓚᐅᕐᒪᖔᖅ ᑕᓪᓕᒪᓂᒃ ᑐᑦᑐᒍᓐᓇᖅᑎᑕᐅᑎᓪᓗᒋᑦ.  ᔫᓂ 25, 1931-ᒥᐅᔪᒥᓂᖅ. 

ᓴᓕ ᖁᒻᒧᐊᑐᖅ 

ᑕᑯᒋᐊᖅᑐᒋᑦ ᖃᐅᔨᓴᕈᑕᐅᓯᒪᔪᑦ, Prince Charles Island ᑐᑦᑐᖃᖅᑐᓂ ᖃᐅᔨᓴᖅᑕᐅᔾᔪᑎᒥᓂᖓᑎᒍᑦ, 
ᖃᐅᔨᒍᒪᔪᖅ ᑖᓐᓇ ᕿᑭᖅᑖᓘᑉ ᐃᓚᒋᒻᒪᖔᒍ ᐅᕝᕙᓘᓐᓃᑦ ᑐᑦᑐᓕᐊᕐᕕᒃᓴᐅᒐᔭᖅᑲ, ᑕᒪᓐᓇ 
ᐊᐱᖅᑯᑕᐅᓛᖁᔭᖓ. 

 



ᑖᒥ ᐸᐸᑦᑎ 

ᐃᓱᒪᔪᖅ ᓱᖁᑎᔅᓴᖅᑐᒋᓇᓂᒋᑦ ᐃᓕᖅᑯᓯᑦᑎᓐᓂᒃ ᐊᒻᒪᓗ ᐃᓱᒪᖃᓗᐊᖅᑑᔮᓯᒪᙱᑦᑐᑎᒃ 
ᐅᔭᕋᓐᓂᐊᖅᑎᓂᒃ, ᐊᒪᕈᕐᓂᒃ ᐊᓯᖏᓐᓂᓪᓗ. 

ᓱᖅᑯᐃᓱᑦᑐᖅ ᐃᒡᓗᓕᖕᒥᐅᑕᖅ ᐃᓐᓇᕆᔭᐅᓚᐅᖅᓯᒪᔪᖅ, ᓄᐊ ᐱᐅᒑᑐᖅ ᐊᕐᕙᒐᓱᖁᔨᓚᐅᖅᓯᒪᒻᒪᑦ 
ᐃᓅᓂᕐᒥᓂ ᐱᔭᐅᔭᕆᐊᖃᖅᑎᑕᐅᑎᓐᓇᒋᑦ. ᐊᕐᕙᒃᑐᖃᕐᖓᑦ, ᓄᓇᓕᓐᓂ ᓂᖀᑦ ᐱᔭᐅᓪᓗᑎᒃ. 
ᐃᖅᑲᖅᑐᕋᔅᓴᓕᐊᖑᓚᐅᖅᓯᒪᔪᑦ ᐊᑭᓖᔭᕆᐊᖃᖅᑎᑕᐅᓪᓗᑎᒃ.  ᑭᓯᐊᓂᓕ ᐅᐱᒋᔭᐅᓚᐅᖅᓯᒪᒻᒥᔪᑦ 
ᐃᓕᖅᑯᓯᑐᖃᕐᒥᓂᒃ ᐊᑐᕐᓂᖏᓐᓄᑦ.  ᐃᖅᑲᖅᑐᒐᔅᓴᓕᐊᖑᔪᖃᕋᓗᐊᖅᑲᑦ ᐃᑲᔪᖅᑐᓂᐊᖅᑲᕗᑦ 
ᑕᑯᔅᓴᐅᑎᑦᑎᓂᐊᕐᖓᑕ ᐃᓕᖅᑯᓯᑦᑎᓐᓂᒃ. 

ᑐᑦᑐᓕᐊᕈᔾᔭᐅᖁᔨᒻᒥᔪᖅ ᓄᓇᓕᑦᑎᓐᓂᒃ. 

ᐃᖅᑲᖅᑐᕋᔅᓴᓕᐊᖑᓂᐊᕋᓗᐊᕈᑦᑕ, ᑲᔪᓯᑎᑐᐃᓐᓇᕐᓚᕗᑦ ᐃᓕᖅᑯᓯᕗᑦ. 

ᑕᐃᕕᑎ ᓇᐅᔪᖅ 

ᐃᑲᔪᖅᑐᖅᑕᖏᑦ ᐱᓗᐊᔾᔭᐃᓯᒪᑎᑦᑎᔪᑦ. ᐃᓱᒪᖃᕆᓪᓗᓂ ᓄᖅᑲᖓᑎᑦᑎᓂᖅ ᐃᓕᖓᖁᓪᓗᒍ ᐊᕐᕌᒍᓕᒫᒧᑦ. 

ᓯᒥᐅᓂ ᐊᑉᐸᓕᐊᓗᒃ 

ᖃᕋᓴᐅᔭᒃᑯᑦ ᐆᒪᔪᕐᓂᐊᑎᒃᑯᑦ ᑕᓴᒐᔅᓴᖃᕐᕕᓕᐅᖁᔭᖏᑦ ᑐᓴᐅᒪᔪᐃᓐᓇᐅᓂᖅᓴᐅᖃᑦᑕᕐᓂᐊᕐᖓᑕ. 

ᓄᐊ ᒨᓯᓯ 

ᖁᔭᓐᓇᒦᖅᑐᖅ ᑲᑎᒪᔭᖅᑐᖃᐅᔪᓕᒫᓂᒃ ᐅᓐᓄᒃ ᐊᒻᒪ ᐃᖅᑲᐃᑎᑦᑎᒋᐊᖅᑐᓂ ᐃᓱᒫᓘᑎᓖᑦ 
ᑐᓂᓯᔪᓐᓇᓂᐊᕐᖓᑕ ᓱᓕ ᐆᒪᔪᓕᕆᔨᕐᔪᐊᑯᓐᓄᑦ, ᑎᑎᕋᖅᓯᒪᓗᒋᑦ ᑕᒪᒃᑮᓐᓂ ᐅᖃᐅᓰᓐᓂ 
ᑐᓂᔭᐅᓯᒪᔪᓐᓇᖅᑐᑦ ᐆᒪᔪᕐᓂᐊᑎᒃᑯᓐᓄᑦ ᕕᕗᐊᕆ 13, 2015-ᕈᕋᓱᐊᕐᓂᖓᓂ. 

 

  



ᐊᑎᓕᐅᖅᑐᑦ ᓈᓚᖃᑕᐅᓛᕈᒪᓪᓗᑎᒃ 

ᒪᓇᓴ ᐃᕕᒃ 

ᐊᐃᕙᓚᕼ ᑮᓇᐃᓐᓇᖅ 

ᓚᓴᓘᓯ ᐃᓱᓪᓗᑕᖅ 

ᐊᓐᓄᓘ ᓇᑲᓱᒃ 

ᐃᓯᑲᐃᔭ ᐅᓲᑖᐱᒃ 

ᔭᓃᓕ ᓇᑲᓱᒃ 

ᒥᐊᓕ ᑰᓂᓘᓯ 

ᑖᒥ ᐸᐸᑦᑎ 

ᓴᓕ ᖁᒻᒧᐊᑐᖅ 

ᐲᑕ ᑲᓇᔪᖅ 

ᓯᑏᕕ ᐊᑉᐸᓕᐊᓗᒃ 

ᔭᐃᐴᑎ ᐊᑉᐸᓕᐊᓗᒃ 

ᒨᓯᓯ ᖄᐱᒃ 

ᐱᑐᕈᓯ ᖄᐱᒃ 

ᓴᑭᐊᓯ ᓴᐅᓪᓗᐊᐱᒃ 

 


